Հ Ր Ա Հ Ա Ն Գ
Կազմակերպությունների տարեկան (ամբողջական փաթեթով միջանկյալ) ֆինանսական հաշվետվությունների ձևերի լրացման
Սույն հրահանգը տարածվում է Հայաստանի Հանրապետության կառավարության 1998 թվականի նոյեմբերի 26-ի N 740 որոշմամբ սահմանված կազմակերպությունների վրա:

Սույն հրահանգը կիրառվում է կազմակերպությունների կողմից՝ տարեկան ֆինանսական հաշվետվություններ կազմելիս, ինչպես նաև այն դեպքերում, երբ կազմակերպությունը օրենսդրությամբ սահմանված դեպքերում կամ կամավոր կազմում է ամբողջական փաթեթով միջանկյալ ֆինանսական հաշվետվություններ:

Կազմակերպության ֆինանսական հաշվետվությունները պետք է ներառեն նրա բոլոր կառուցվածքային ստորաբաժանումների, այդ թվում` Հայաստանի Հանրապետության սահմաններից դուրս գտնվող մասնաճյուղերի և ներկայացուցչությունների գործունեության ցուցանիշները:

Հաշվետու տարի է համարվում տվյալ տարվա հունվարի 1-ից մինչև դեկտեմբերի 31-ը ներառյալ ընկած ժամանակաշրջանը:

Եթե հաշվետու տարվա ընթացքում կազմակերպությունը ներկայացնում է միջանկյալ ֆինանսական հաշվետվություններ, ապա միջանկյալ հաշվետու ժամանակաշրջան է համարվում հունվարի 1-ից մինչև հաշվետու ժամանակաշրջանի վերջին օրը ներառյալ ընկած ժամանակաշրջանը: Միջանկյալ ֆինանսական հաշվետվությունները կազմվում են աճողական կարգով (ֆինանսական արդյունքների մասին հաշվետվությունում (Ձև N 2) միաժամանակ ցույց են տրվում նաև տվյալ ընթացիկ հաշվետու միջանկյալ ժամանակաշրջանի տվյալները):

Նոր ստեղծված կազմակերպության համար առաջին հաշվետու տարի (ժամանակաշրջան) է համարվում նրա պետական գրանցման օրվանից մինչև տվյալ տարվա (ժամանակաշրջանի) վերջին օրը ներառյալ ընկած ժամանակաշրջանը:

Լուծարվող կազմակերպությունը ներկայացնում է ֆինանսական հաշվետվություններ տարեսկզբից մինչև սահմանված կարգով լուծարման գործընթացի սկիզբն ընկած ժամանակաշրջանի համար:

Ֆինանսական հաշվետվությունները կազմվում են վերլուծական (անալիտիկ) և ընդհանրացված (սինթետիկ) հաշվառման տվյալների հիման վրա:

Ներկայացվող ֆինանսական հաշվետվությունների առաջին էջում նշվում են հետևյալ վավերապայմանները՝
ա) ֆինանսական հաշվետվության անվանումը,

բ) հաշվետու ամսաթիվը կամ ժամանակաշրջանը, որի համար կազմված է ֆինանսական հաշվետվությունը,

գ) կազմակերպության լրիվ անվանումը և ծածկագիրը,

դ) փաստացի գործունեության հիմնական երկու տեսակները և ծածկագրերը (փաստացի գործունեության հիմնական երկու տեսակներ են համարվում գործունեության այն տեսակները, որոնք հաշվետու ժամանակաշրջանում ավելացված արժեքի ընդհանուր ծավալում փաստացի ունեցել են առավել մեծ տեսակարար կշիռներ, ընդ որում, առավել մեծ տեսակարար կշռի որոշման համար առաջարկվում է առաջնորդվել ընդհանուր հասույթի կամ աշխատողների ընդհանուր թվաքանակի մեջ ունեցած բաժնով և այլ համանման բնութագրող չափանիշներով),

ե)  պետական ռեգիստրում գրանցման համարը,

զ) հարկ վճարողի հաշվառման համարը,

է) թվային ցուցանիշների ներկայացման չափսը (ֆորմատը) (սույն հրահանգին համապատասխան ներկայացվող ֆինանսական հաշվետվություններում տվյալները ցույց են տրվում հազար դրամներով` առանց ստորակետից հետո տասնորդական նիշի, բացառությամբ ֆինանսական արդյունքների մասին հաշվետվության (Ձև N 2) 190 և 200 տողերի),

ը) գտնվելու վայրը և հեռախոսի համարը,

թ) փաստացի գործունեության իրականացման վայրը և հեռախոսի համարը:

Փակագծերում ցույց տրված գումարները թվաբանական գործողություններում դիտվում են որպես բացասական թվեր (եթե փակագծից առաջ դրված է հանման («-») նշան, ապա փակագծում գրված թիվը գումարվում է, իսկ եթե դրված է գումարման («+») նշան, ապա փակագծում գրված թիվը հանվում է):

Ներկայացվող ֆինանսական հաշվետվությունների վերջին էջի համապատասխան մասում նշվում են կազմակերպության ղեկավարի և գլխավոր հաշվապահի (սահմանված կարգով նրանց փոխարինող անձանց) անունը և ազգանունը, որոնք ստորագրում են ֆինանսական հաշվետվությունները: Ֆինանսական հաշվետվությունները կնքվում են կազմակերպության կնիքով:

1. Հաշվապահական հաշվեկշիռ (Ձև N1)

Հաշվապահական հաշվեկշռի (այսուհետ՝ հաշվեկշիռ) 3-րդ սյունակում ցույց են տրվում նախորդ տարվա վերջի մնացորդները, իսկ 4-րդ սյունակում` հաշվետու տարվա (ժամանակաշրջանի) վերջի մնացորդները:

Հաշվեկշռի ակտիվի և պասիվի (սեփական կապիտալի և պարտավորությունների) հանրագումարից հանվող գումարները ցույց են տրվում փակագծերում:

Հաշվեկշռի ակտիվի հոդվածները
1.1. Հաշվեկշռի I «Ոչ ընթացիկ ակտիվներ» բաժնի «Հիմնական միջոցներ» հոդվածում (տող 010) ցույց է տրվում հիմնական միջոցների հաշվեկշռային արժեքը (111 «Շահագործման մեջ գտնվող մաշվող հիմնական միջոցներ», 113 «Շահագործման մեջ չգտնվող հիմնական միջոցներ», 115 «Հողամասեր» հաշիվների մնացորդների հանրագումարի և 112 «Շահագործման մեջ գտնվող հիմնական միջոցների մաշվածություն», 114 «Ժամանակավորապես շահագործումից հանված հիմնական միջոցների մաշվածություն», 124 «Ոչ ընթացիկ նյութական ակտիվների արժեզրկում» (հիմնական միջոցներին վերաբերող մասով) հաշիվների մնացորդների հանրագումարի տարբերությունը) (տես ՀՀՀՀՍ 16, 36):

1.2. «Անավարտ ոչ ընթացիկ նյութական ակտիվներ» հոդվածում (տող 020) ցույց են տրվում հիմնական միջոցների կառուցման, տեղակայման ենթակա սարքավորումների ձեռք բերման և տեղակայման կուտակված ծախսումների, ոչ ընթացիկ նյութական ակտիվների վրա կապիտալացվող հետագա ծախսումների գումարը, կապալառուի կողմից կառուցվող հիմնական միջոցների հաշվեկշռային արժեքը (118 «Անավարտ ոչ ընթացիկ նյութական ակտիվներ» և 124 «Ոչ ընթացիկ նյութական ակտիվների արժեզրկում» (անավարտ ոչ ընթացիկ նյութական ակտիվներին վերաբերող մասով) հաշիվների մնացորդների տարբերությունը) (տես ՀՀՀՀՍ 16, 36):

1.3. «Ոչ նյութական ակտիվներ» հոդվածում (տող 030) ցույց է տրվում ոչ նյութական ակտիվների (բացառությամբ գուդվիլի և անավարտ ոչ նյութական ակտիվների) հաշվեկշռային արժեքը (131 «Ոչ նյութական ակտիվներ» հաշվի մնացորդի և 132 «Ոչ նյութական ակտիվների ամորտիզացիա», 136 «Ոչ նյութական ակտիվների արժեզրկում» (բացառությամբ գուդվիլին և մշակման ընթացքում գտնվող ոչ նյութական ակտիվներին վերաբերող մասի) հաշիվների մնացորդների հանրագումարի տարբերությունը) (տես ՀՀՀՀՍ 36, 38):

1.4. «Բաժնեմասնակցության մեթոդով հաշվառվող ներդրումներ» հոդվածում (տող 040) ցույց է տրվում կապակցված կազմակերպությունների կանոնադրական կապիտալում այն ոչ ընթացիկ ներդրումների հաշվեկշռային արժեքը, որոնք հաշվառվում են բաժնեմասնակցության մեթոդով (141 «Բաժնեմասնակցության մեթոդով հաշվառվող ներդրումներ» և 149 «Ոչ ընթացիկ ֆինանսական ակտիվների արժեզրկում (անհավաքագրելիություն)» (բաժնեմասնակցության մեթոդով հաշվառվող ներդրումներին վերաբերող մասով) հաշիվների մնացորդների տարբերությունը) (տես ՀՀՀՀՍ 27, 28, 31, 36):

1.5. «Այլ ոչ ընթացիկ ֆինանսական ակտիվներ» հոդվածում (տող 050) ցույց է տրվում այլ (բացի բաժնեմասնակցության մեթոդով հաշվառվողներից) ոչ ընթացիկ ֆինանսական ակտիվների հաշվեկշռային արժեքը՝ առանց դրանց ընթացիկ (կարճաժամկետ) մասի (142 «Սկզբնական արժեքով հաշվառվող ոչ ընթացիկ ներդրումներ կապակցված կազմակերպությունների կանոնադրական կապիտալում», 143 «Վաճառքի համար մատչելի ոչ ընթացիկ ֆինանսական ակտիվներ», 144 «Մինչև մարման ժամկետը պահվող երկարաժամկետ ներդրումների գծով ստացվելիք համախառն մուտքեր», 145 «Տրամադրված երկարաժամկետ փոխառությունների գծով ստացվելիք համախառն մուտքեր», 146 «Ֆինանսական վարձակալության գծով ստացվելիք համախառն մուտքեր», 148 «Որպես հեջավորման գործիք նախատեսված ոչ ընթացիկ ֆինանսական ակտիվներ» հաշիվների մնացորդների հանրագումարի և 147 «Չվաստակած ֆինանսական եկամուտ ամորտիզացված արժեքով հաշվառվող երկարաժամկետ ֆինանսական ակտիվների գծով», 149 «Ոչ ընթացիկ ֆինանսական ակտիվների արժեզրկում (անհավաքագրելիություն)» (բացառությամբ բաժնեմասնակցության մեթոդով հաշվառվող ներդրումներին վերաբերող մասի) հաշիվների մնացորդների հանրագումարի տարբերությունը) (տես ՀՀՀՀՍ 17, 27, 28, 31, 39):

1.6. «Հետաձգված հարկային ակտիվներ» հոդվածում (տող 060) ցույց է տրվում շահութահարկի գծով հետաձգված հարկային ակտիվի հաշվեկշռային արժեքը (151 «Հետաձգված հարկային ակտիվներ» հաշվի մնացորդը) (տես ՀՀՀՀՍ 12): 

1.7. «Այլ ոչ ընթացիկ ակտիվներ» հոդվածում (տող 070) ցույց է տրվում բնական ռեսուրսների, ֆինանսական վարձակալությամբ ստացված հիմնական միջոցների, ներդրումային գույքի, անավարտ ոչ նյութական ակտիվների, գուդվիլի, ոչ ընթացիկ ակտիվներ ձեռք բերելու համար տրված կանխավճարների և հետաձգված ծախսերի գծով ոչ ընթացիկ ակտիվների հաշվեկշռային արժեքների հանրագումարի և բացասական գուդվիլի հաշվեկշռային արժեքի տարբերությունը (116 «Բնական ռեսուրսներ», 119 «Ֆինանսական վարձակալությամբ ստացված հիմնական միջոցներ», 122 «Ներդրումային գույք», 133 «Անավարտ ոչ նյութական ակտիվներ», 134 «Գուդվիլ», 152 «Կանխավճարներ ոչ ընթացիկ ակտիվներ ձեռք բերելու համար», 154 «Ոչ ընթացիկ ակտիվներ հետաձգված ծախսերի գծով», 424 «Բացասական գուդվիլի ամորտիզացիա» հաշիվների մնացորդների հանրագումարի և 117 «Բնական ռեսուրսների սպառում», 121 «Ֆինանսական վարձակալությամբ ստացված հիմնական միջոցների մաշվածություն», 123 «Սկզբնական արժեքով հաշվառվող ներդրումային գույքի մաշվածություն», 124 «Ոչ ընթացիկ նյութական ակտիվների արժեզրկում» (բնական ռեսուրսներին, ֆինանսական վարձակալությամբ ստացված հիմնական միջոցներին և ներդրումային գույքին վերաբերող մասով), 135 «Գուդվիլի ամորտիզացիա», 136 «Ոչ նյութական ակտիվների արժեզրկում» (մշակման ընթացքում գտնվող ոչ նյութական ակտիվներին և գուդվիլին վերաբերող մասով), 155 «Հետաձգված ծախսերի գծով ոչ ընթացիկ ակտիվների ամորտիզացիա», 423 «Բացասական գուդվիլ» հաշիվների մնացորդների հանրագումարի տարբերությունը), ինչպես նաև հաշվեկշռի I «Ոչ ընթացիկ ակտիվներ» բաժնի մյուս հոդվածներում չներառված ոչ ընթացիկ ակտիվների հաշվեկշռային արժեքը (տես ՀՀՀՀՍ 4, 17, 22, 38, 40): Բացասական լինելու դեպքում սույն հոդվածի գումարը ցույց է տրվում փակագծերում:

1.8. 071, 072, 073 և 074 տողերում լրացվում են 070 տողում ներառված ոչ ընթացիկ ակտիվների այն հոդվածների անվանումները և գումարները, որոնք իրենց բնույթով (գործառույթով) կամ գումարով առավել էական են տվյալ կազմակերպության համար կամ որոնց առանձին բացահայտումը պահանջվում է հաշվապահական հաշվառման ստանդարտներով:

1.9. Հաշվեկշռի ակտիվի 080 տողում ցույց է տրվում I «Ոչ ընթացիկ ակտիվներ» բաժնի հանրագումարը (տող 010 + տող 020 + տող 030 + տող 040 + տող 050 + տող 060 + տող 070):

1.10. Հաշվեկշռի II «Ընթացիկ ակտիվներ» բաժնի «Նյութեր» հոդվածում (տող 090) ցույց է տրվում նյութերի հաշվեկշռային արժեքը (211 «Նյութեր» և 218 «Պաշարների արժեքի նվազում» (նյութերին վերաբերող մասով) հաշիվների մնացորդների տարբերությունը) (տես ՀՀՀՀՍ 2):

1.11. «Աճեցվող և բտվող կենդանիներ» հոդվածում (տող 100) ցույց է տրվում աճեցվող և բտվող կենդանիների, թռչունների, գազանների, մեղվաընտանիքների հաշվեկշռային արժեքը (212 «Աճեցվող և բտվող կենդանիներ» և 218 «Պաշարների արժեքի նվազում» (աճեցվող և բտվող կենդանիներին վերաբերող մասով) հաշիվների մնացորդների տարբերությունը) (տես ՀՀՀՀՍ 2):

1.12. «Արագամաշ առարկաներ» հոդվածում (տող 110) ցույց է տրվում արագամաշ առարկաների և ժամանակավոր ոչ տիտղոսային կառույցների հաշվեկշռային արժեքը (213 «Արագամաշ առարկաներ» և 218 «Պաշարների արժեքի նվազում» (արագամաշ առարկաներին վերաբերող մասով) հաշիվների մնացորդների տարբերությունը ) (տես ՀՀՀՀՍ 2):

1.13. «Անավարտ արտադրություն» հոդվածում (տող 120) ցույց է տրվում կազմակերպության հիմնական գործունեության արդյունքում անավարտ արտադրանքի, աշխատանքների, ծառայությունների, ինչպես նաև անավարտ օժանդակ արտադրության հաշվեկշռային արժեքը (214 «Անավարտ արտադրություն» և 218 «Պաշարների արժեքի նվազում» (անավարտ արտադրանքին վերաբերող մասով) հաշիվների մնացորդների տարբերությունը) (տես ՀՀՀՀՍ 2):

1.14. «Արտադրանք» հոդվածում (տող 130) ցույց է տրվում պատրաստի արտադրանքի և սեփական արտադրության կիսապատրաստուկների հաշվեկշռային արժեքը (215 «Արտադրանք» և 218 «Պաշարների արժեքի նվազում» (արտադրանքին վերաբերող մասով) հաշիվների մնացորդների տարբերությունը) (տես ՀՀՀՀՍ 2):

1.15. «Ապրանքներ» հոդվածում (տող 140) ցույց է տրվում վաճառքի համար ձեռք բերված ապրանքների հաշվեկշռային արժեքը (216 «Ապրանքներ» հաշվի մնացորդի և 217 «Ապրանքների վաճառքի գնի և ինքնարժեքի տարբերություն», 218 «Պաշարների արժեքի նվազում» (ապրանքներին վերաբերող մասով) հաշիվների մնացորդների հանրագումարի տարբերությունը):

1.16. «Տրված ընթացիկ կանխավճարներ» հոդվածում (տող 150) ցույց են տրվում ընթացիկ ակտիվների ձեռք բերման, աշխատանքների կատարման, ծառայությունների մատուցման համար տրված կանխավճարների գումարները (224 «Տրված ընթացիկ կանխավճարներ» հաշվի մնացորդը):

1.17. «Դեբիտորական պարտքեր վաճառքների գծով» հոդվածում (տող 160) ցույց է տրվում արտադրանքի, ապրանքների վաճառքների, մատուցած ծառայությունների, կատարած աշխատանքների, ինչպես նաև այլ պաշարների, ֆինանսական ներդրումների, հիմնական միջոցների և այլ ակտիվների վաճառքների գծով դեբիտորական պարտքերի հաշվեկշռային արժեքը (221 «Դեբիտորական պարտքեր վաճառքների գծով» և 223 «Վաճառքների և այլ եկամուտների գծով դեբիտորական պարտքերի հնարավոր կորուստների պահուստ» (վաճառքների գծով դեբիտորական պարտքերին վերաբերող մասով) հաշիվների մնացորդների տարբերությունը) (տես ՀՀՀՀՍ 39):

1.18. «Կարճաժամկետ դեբիտորական պարտքեր բյուջեի գծով» հոդվածում (տող 170) ցույց են տրվում բյուջե ավել վճարված (փոխհատուցման ենթակա) գումարները (225 «Կարճաժամկետ դեբիտորական պարտքեր բյուջեի գծով» հաշվի մնացորդը):

1.19. «Այլ դեբիտորական պարտքեր» հոդվածում (տող 180) ցույց են տրվում գործառնական վարձակալության, ստացվելիք շահաբաժինների, սկզբնական արժեքով հաշվառվող պարտքային արժեթղթերի դիմաց ստացվելիք տոկոսների, ապահովագրական հատուցումների, տույժերի, տուգանքների, նյութական վնասի փոխհատուցման, այլ եկամուտների, աշխատավարձի վճարման, աշխատակիցների հետ այլ գործառնությունների, բողոքարկումների գծով դեբիտորական պարտքերի հաշվեկշռային արժեքը (222 «Դեբիտորական պարտքեր այլ եկամուտների գծով», 229 «Այլ ընթացիկ դեբիտորական պարտքեր» հաշիվների մնացորդների հանրագումարի և 223 «Վաճառքների և այլ եկամուտների գծով դեբիտորական պարտքերի հնարավոր կորուստների պահուստ» (այլ եկամուտների գծով դեբիտորական պարտքերին վերաբերող մասով) հաշվի մնացորդի տարբերությունը) (տես ՀՀՀՀՍ 39):

1.20. «Ընթացիկ ֆինանսական ներդրումներ» հոդվածում (տող 190) ցույց է տրվում ընթացիկ ֆինանսական ներդրումների, ինչպես նաև ոչ ընթացիկ ֆինանսական ներդրումների ընթացիկ մասի հաշվեկշռային արժեքը (231 «Առևտրական նպատակներով պահվող ֆինանսական ակտիվներ», 232 «Վաճառքի համար մատչելի ընթացիկ ֆինանսական ակտիվներ», 233 «Մինչև մարման ժամկետը պահվող կարճաժամկետ ներդրումների գծով ստացվելիք համախառն մուտքեր», 234 «Մինչև մարման ժամկետը պահվող երկարաժամկետ ներդրումների գծով ստացվելիք համախառն մուտքերի կարճաժամկետ մաս», 235 «Տրամադրված կարճաժամկետ փոխառությունների գծով ստացվելիք համախառն մուտքեր», 236 «Տրամադրված երկարաժամկետ փոխառությունների գծով ստացվելիք համախառն մուտքերի կարճաժամկետ մաս», 237 «Ֆինանսական վարձակալության գծով ստացվելիք համախառն մուտքերի կարճաժամկետ մաս», 239 «Որպես հեջավորման գործիք նախատեսված ընթացիկ ֆինանսական ակտիվներ» հաշիվների մնացորդների հանրագումարի և 238 «Չվաստակած ֆինանսական եկամուտ ամորտիզացված արժեքով հաշվառվող կարճաժամկետ ֆինանսական ակտիվների գծով», 241 «Ընթացիկ ֆինանսական ներդրումների արժեզրկում (անհավաքագրելիություն)» հաշիվների մնացորդների հանրագումարի տարբերությունը) (տես ՀՀՀՀՍ 17, 39):

1.21. «Դրամական միջոցներ և դրանց համարժեքներ» հոդվածում (տող 200) ցույց է տրվում կազմակերպության դրամարկղում, բանկի հաշվարկային, արտարժութային և այլ հաշիվներում առկա դրամական միջոցների, ինչպես նաև դրամական միջոցների համարժեքների (կարճաժամկետ բարձր իրացվելի ներդրումներ, որոնք հեշտ փոխանակվում են դրամական միջոցների որոշակի գումարների հետ, և որոնց արժեքի փոփոխման ռիսկն էական չէ) հաշվեկշռային արժեքը (251 «Դրամարկղ», 252 «Հաշվարկային հաշիվ», 253 «Արտարժութային հաշիվ», 254 «Այլ հաշիվներ բանկերում» և 257 «Դրամական միջոցների համարժեքներ» հաշիվների մնացորդների հանրագումարը) (տես ՀՀՀՀՍ 7):

1.22. «Այլ ընթացիկ ակտիվներ» հոդվածում (տող 210) ցույց է տրվում պարտադիր սոցիալական ապահովագրության, առհաշիվ տրված գումարների, ճանապարհին գտնվող դրամական միջոցների, դրամական փաստաթղթերի, հետաձգված հարկերի գծով ընթացիկ ակտիվների հաշվեկշռային արժեքը (227 «Կարճաժամկետ դեբիտորական պարտքեր պարտադիր սոցիալական ապահովագրության գծով», 228 «Ընթացիկ դեբիտորական պարտքեր առհաշիվ տրված գումարների գծով», 255 «Դրամական միջոցներ ճանապարհին», 256 «Դրամական փաստաթղթեր», 261 «Ընթացիկ ակտիվներ հետաձգված հարկերի գծով» հաշիվների մնացորդների հանրագումարը), ինչպես նաև հաշվեկշռի II «Ընթացիկ ակտիվներ» բաժնի մյուս հոդվածներում չներառված ընթացիկ ակտիվների հաշվեկշռային արժեքը:

1.23. 211 և 212 տողերում ցույց են տրվում 210 տողում ներառված ընթացիկ ակտիվների այն հոդվածների անվանումները և գումարները, որոնք իրենց բնույթով (գործառույթով) կամ գումարով առավել էական են տվյալ կազմակերպության համար կամ որոնց առանձին բացահայտումը պահանջվում է հաշվապահական հաշվառման ստանդարտներով:

1.24. Հաշվեկշռի ակտիվի 220 տողում ցույց է տրվում II «Ընթացիկ ակտիվներ» բաժնի հանրագումարը (տող 090 + տող 100 + տող 110 + տող 120 + տող 130 + տող 140 + տող 150 + տող 160 + տող 170 + տող 180 + տող 190 + տող 200 + տող 210):

1.25. Հաշվեկշռի ակտիվի 230 տողում ցույց է տրվում «Ընդամենը ոչ ընթացիկ ակտիվներ» և «Ընդամենը ընթացիկ ակտիվներ» հոդվածների հանրագումարը (տող 080 + տող 220):

Հաշվեկշռի պասիվի հոդվածները
1.26. Հաշվեկշռի պասիվի III «Սեփական կապիտալ» բաժնի «Կանոնադրական (բաժնեհավաք) կապիտալի զուտ գումար» հոդվածում (տող 240) ցույց է տրվում կազմակերպության կանոնադրական (բաժնեհավաք) կապիտալի զուտ գումարը (311 «Կանոնադրական (բաժնեհավաք) կապիտալ» հաշվի մնացորդի և 312 «Չվճարված կապիտալ», 313 «Հետ գնված կապիտալ» հաշիվների մնացորդների հանրագումարի տարբերությունը):

1.27. «Էմիսիոն եկամուտ» հոդվածում (տող 250) ցույց է տրվում կազմակերպության կուտակված էմիսիոն եկամտի գումարը (314 «Էմիսիոն եկամուտ» հաշվի մնացորդը): Դեբետային մնացորդի դեպքում (էմիսիոն վնաս) սույն հոդվածի գումարը ցույց է տրվում փակագծերում: 

1.28. «Վերագնահատումից և վերաչափումից տարբերություններ» հոդվածում (տող 260) ցույց է տրվում կազմակերպության ոչ ընթացիկ նյութական և ոչ նյութական ակտիվների վերագնահատումից, ինչպես նաև վաճառքի համար մատչելի ֆինանսական ակտիվների և որպես հեջավորման գործիք նախատեսված ֆինանսական գործիքների վերաչափումից առաջացած տարբերությունները, որոնք վերագրվել է սեփական կապիտալին (321 «Ոչ ընթացիկ նյութական ակտիվների և ոչ նյութական ակտիվների վերագնահատումից արժեքի աճ» հաշվի մնացորդի, 322 «Վաճառքի համար մատչելի ֆինանսական ակտիվների՝ իրական արժեքով վերաչափումից չիրացված շահույթներ և վնասներ», 323 «Հեջավորման գործիքների՝ իրական արժեքով վերաչափումից չիրացված շահույթներ և վնասներ» հաշիվների կրեդիտային մնացորդների հանրագումարի և 322 «Վաճառքի համար մատչելի ֆինանսական ակտիվների՝ իրական արժեքով վերաչափումից չիրացված շահույթներ և վնասներ», 323 «Հեջավորման գործիքների՝ իրական արժեքով վերաչափումից չիրացված շահույթներ և վնասներ» հաշիվների դեբետային մնացորդների հանրագումարի տարբերությունը: Բացասական մնացորդի դեպքում սույն հոդվածի գումարը ցույց է տրվում փակագծերում (տես ՀՀՀՀՍ 16, 38, 39):

1.29. «Կուտակված շահույթ» հոդվածում (տող 270) ցույց է տրվում նախորդ տարիների չօգտագործված (չբաշխված) շահույթի (վնասի), հաշվետու տարվա զուտ շահույթի (վնասի) հանրագումարի և հայտարարված, բայց չմարված (դուրս չգրված) միջանկյալ շահաբաժինների (այն չափով, որքանով ակնկալվում է, որ դրանք կմարվեն կուտակված շահույթի հաշվին) տարբերությունը (342 «Նախորդ տարիների չբաշխված շահույթ (չծածկված վնաս)», 343 «Հաշվետու տարվա զուտ շահույթ (վնաս)» հաշիվների մնացորդների հանրագումարի և 344 «Միջանկյալ շահաբաժիններ» հաշվի մնացորդի (այն չափով, որքանով ակնկալվում է, որ հայտարարված միջանկյալ շահաբաժինները կմարվեն կուտակված շահույթի հաշվին) տարբերությունը): Բացասական մնացորդի (չծածկված վնաս) դեպքում սույն հոդվածի գումարը ցույց է տրվում փակագծերում:

1.30. «Պահուստային կապիտալ» հոդվածում (տող 280) ցույց է տրվում օրենսդրությամբ սահմանված կարգով և հիմնադիր փաստաթղթերի հիման վրա ձևավորված պահուստային կապիտալի և հայտարարված, բայց չմարված (դուրս չգրված) միջանկյալ շահաբաժինների (այն չափով, որքանով ակնկալվում է, որ դրանք կմարվեն պահուստային կապիտալի հաշվին) տարբերությունը (351 «Պահուստային կապիտալ» և 344 «Միջանկյալ շահաբաժիններ» (այն չափով, որքանով ակնկալվում է, որ հայտարարված միջանկյալ շահաբաժինները (արտոնյալ բաժնետոմսերի գծով) կմարվեն պահուստային կապիտալի հաշվին) հաշիվների մնացորդների տարբերությունը):

1.31. «Սեփական կապիտալի այլ տարրեր» հոդվածում (տող 290) ցույց է տրվում որպես սեփական կապիտալի գործիքներ դասակարգված ածանցյալ գործիքների հաշվեկշռային արժեքը (352 «Որպես սեփական կապիտալի գործիքներ դասակարգված ածանցյալ գործիքներ» հաշվի մնացորդը), ինչպես նաև հաշվեկշռի III «Սեփական կապիտալ» բաժնի մյուս հոդվածներում չներառված սեփական կապիտալի տարրերի հաշվեկշռային արժեքը:

1.32. 291 տողում ցույց է տրվում 290 տողում ներառված սեփական կապիտալի այն տարրի անվանումը և գումարները, որը իր բնույթով (գործառույթով) կամ գումարով առավել էական է տվյալ կազմակերպության համար կամ որի առանձին բացահայտումը պահանջվում է հաշվապահական հաշվառման ստանդարտներով:

1.33. Հաշվեկշռի պասիվի 300 տողում ցույց է տրվում III «Սեփական կապիտալ» բաժնի հանրագումարը (տող 240 + տող 250 + տող 260 + տող 270 + տող 280 + տող 290):

1.34. Հաշվեկշռի պասիվի IV «Ոչ ընթացիկ պարտավորություններ» բաժնի «Երկարաժամկետ բանկային վարկեր և փոխառություններ» հոդվածում (տող 310) ցույց է տրվում երկարաժամկետ բանկային վարկերի, փոխառությունների և ֆինանսական վարձակալության գծով վճարվելիք գումարների հաշվեկշռային արժեքը՝ առանց դրանց կարճաժամկետ մասի (411 «Երկարաժամկետ բանկային վարկերի գծով վճարվելիք համախառն գումարներ», 412 «Երկարաժամկետ փոխառությունների գծով վճարվելիք համախառն գումարներ», 413 «Ֆինանսական վարձակալության գծով վճարվելիք համախառն գումարներ» հաշիվների մնացորդների հանրագումարի և 414 «Չկրած տոկոսային ծախսեր ամորտիզացված արժեքով հաշվառվող երկարաժամկետ ֆինանսական պարտավորությունների գծով» հաշվի մնացորդի տարբերությունը) (տես ՀՀՀՀՍ 39): 

1.35. «Հետաձգված հարկային պարտավորություններ» հոդվածում (տող 320) ցույց է տրվում շահութահարկի գծով հետաձգված հարկային պարտավորության հաշվեկշռային արժեքը (422 «Հետաձգված հարկային պարտավորություններ» հաշվի մնացորդը) (տես ՀՀՀՀՍ 12):

1.36. «Ակտիվներին վերաբերող շնորհներ» հոդվածում (տող 330) ցույց է տրվում ակտիվներին վերաբերող շնորհների չմարված (դեռևս եկամուտ չճանաչված) մնացորդը (421 «Ակտիվներին վերաբերող շնորհներ» հաշվի մնացորդը) (տես ՀՀՀՀՍ 20):

1.37. «Ոչ ընթացիկ պահուստներ» հոդվածում (տող 340) ցույց է տրվում որպես պարտավորություն ճանաչված ոչ ընթացիկ պահուստների հաշվեկշռային արժեքը (425 «Ոչ ընթացիկ պահուստներ» հաշվի մնացորդը) (տես ՀՀՀՀՍ 37):

1.38. «Այլ ոչ ընթացիկ պարտավորություններ» հոդվածում (տող 350) ցույց են տրվում որպես հեջավորման գործիք նախատեսված ոչ ընթացիկ պարտավորությունների, սահմանված հատուցումների պլանների գծով պարտավորության հաշվեկշռային արժեքը (415 «Որպես հեջավորման գործիք նախատեսված ոչ ընթացիկ պարտավորություններ», 426 «Սահմանված հատուցումների պլանների գծով պարտականության ներկա արժեքը» հաշիվների մնացորդների, 427 «Դեռևս չճանաչված ակտուարային շահույթ (վնաս)», 428 «Դեռևս չճանաչված անցյալ ծառայության արժեքի աճ» հաշիվների կրեդիտային մնացորդների հանրագումարի և 153 «Սահմանված հատուցումների պլանների ակտիվներ» հաշվի մնացորդի, 427 «Դեռևս չճանաչված ակտուարային շահույթ (վնաս)», 428 «Դեռևս չճանաչված անցյալ ծառայության արժեքի աճ» հաշիվների դեբետային մնացորդների հանրագումարի տարբերությունը), ինչպես նաև հաշվեկշռի IV «Ոչ ընթացիկ պարտավորություններ» բաժնի մյուս հոդվածներում չներառված ոչ ընթացիկ պարտավորությունների հաշվեկշռային արժեքը:

1.39. 351 տողում ցույց է տրվում 350 տողում ներառված ոչ ընթացիկ պարտավորությունների այն հոդվածի անվանումը և գումարները, որը իր բնույթով (գործառույթով) կամ գումարով առավել էական է տվյալ կազմակերպության համար կամ որի առանձին բացահայտումը պահանջվում է հաշվապահական հաշվառման ստանդարտներով:

1.40. Հաշվեկշռի պասիվի 360 տողում ցույց է տրվում IV «Ոչ ընթացիկ պարտավորություններ» բաժնի հանրագումարը (տող 310 + տող 320 + տող 330 + տող 340 + տող 350):

1.41. Հաշվեկշռի պասիվի V «Ընթացիկ պարտավորություններ» բաժնի «Կարճաժամկետ բանկային վարկեր» հոդվածում (տող 370) ցույց է տրվում կարճաժամկետ բանկային վարկերի, ինչպես նաև երկարաժամկետ բանկային վարկերի կարճաժամկետ մասի զուտ գումարը (511 «Կարճաժամկետ բանկային վարկերի գծով վճարվելիք համախառն գումարներ» և 512 «Երկարաժամկետ բանկային վարկերի գծով վճարվելիք համախառն գումարների կարճաժամկետ մաս» հաշիվների մնացորդների հանրագումարի և 516 «Չկրած տոկոսային ծախսեր ամորտիզացված արժեքով հաշվառվող կարճաժամկետ ֆինանսական պարտավորությունների գծով» (կարճաժամկետ բանկային վարկերին, ինչպես նաև երկարաժամկետ բանկային վարկերի կարճաժամկետ մասին վերաբերող մասով) հաշվի մնացորդի տարբերությունը) (տես ՀՀՀՀՍ 39):

1.42. «Կարճաժամկետ փոխառություններ» հոդվածում (տող 380) ցույց է տրվում կարճաժամկետ փոխառությունների, ինչպես նաև երկարաժամկետ փոխառությունների կարճաժամկետ մասի զուտ գումարը (513 «Կարճաժամկետ փոխառությունների գծով վճարվելիք համախառն գումարներ» և 514 «Երկարաժամկետ փոխառությունների գծով վճարվելիք համախառն գումարների կարճաժամկետ մաս» հաշիվների մնացորդների հանրագումարի և 516 «Չկրած տոկոսային ծախսեր ամորտիզացված արժեքով հաշվառվող կարճաժամկետ ֆինանսական պարտավորությունների գծով» (կարճաժամկետ փոխառություններին և երկարաժամկետ փոխառությունների կարճաժամկետ մասին վերաբերող մասով) հաշվի մնացորդի տարբերությունը) (տես ՀՀՀՀՍ 39):

1.43. «Կրեդիտորական պարտքեր գնումների գծով» հոդվածում (տող 390) ցույց է տրվում հումքի, նյութերի, ապրանքների գնումների, ստացված ծառայությունների, ընդունված աշխատանքների, ինչպես նաև ֆինանսական ակտիվների, հիմնական միջոցների և այլ ակտիվների գնումների գծով կրեդիտորական պարտքերի հաշվեկշռային արժեքը (521 «Կրեդիտորական պարտքեր գնումների գծով» հաշվի մնացորդը) (տես ՀՀՀՀՍ 39):

1.44. «Ստացված ընթացիկ կանխավճարներ» հոդվածում (տող 400) ցույց է տրվում գնորդներից և պատվիրատուներից արտադրանքի, ապրանքների, այլ ակտիվների մատակարարման, ինչպես նաև աշխատանքների կատարման, ծառայությունների մատուցման և գործառնական վարձակալության համար ստացված կանխավճարների գումարը (523 «Ստացված կանխավճարներ» հաշվի մնացորդը):

1.45. «Կարճաժամկետ կրեդիտորական պարտքեր բյուջեին» հոդվածում (տող 410) ցույց է տրվում բյուջե վճարման ենթակա հարկերի, տուրքերի և այլ պարտադիր վճարների, ինչպես նաև դրանց գծով հաշվարկված տույժերի, տուգանքների գծով կրեդիտորական պարտքերի հաշվեկշռային արժեքը (524 «Կարճաժամկետ կրեդիտորական պարտքեր բյուջեին» հաշվի մնացորդը):

1.46. «Կարճաժամկետ կրեդիտորական պարտքեր պարտադիր սոցիալական ապահովագրության գծով» հոդվածում (տող 420) ցույց է տրվում պարտադիր սոցիալական ապահովագրության վճարների, ինչպես նաև դրանց գծով հաշվարկված տույժերի, տուգանքների գծով կրեդիտորական պարտքերի հաշվեկշռային արժեքը (525 «Կարճաժամկետ կրեդիտորական պարտքեր պարտադիր սոցիալական ապահովագրության գծով» հաշվի մնացորդը):

1.47. «Կրեդիտորական պարտքեր աշխատավարձի և աշխատակիցների այլ կարճաժամկետ հատուցումների գծով» հոդվածում (տող 430) ցույց է տրվում կազմակերպության աշխատակիցներին աշխատավարձի և այլ կարճաժամկետ հատուցումների գծով կրեդիտորական պարտքերի հաշվեկշռային արժեքը (527 «Կարճաժամկետ կրեդիտորական պարտքեր աշխատավարձի և աշխատակիցների այլ կարճաժամկետ հատուցումների գծով» հաշվի մնացորդը) (տես ՀՀՀՀՍ 19):

1.48. «Կարճաժամկետ կրեդիտորական պարտքեր մասնակիցներին (հիմնադիրներին)» հոդվածում (տող 440) ցույց է տրվում մասնակիցների (հիմնադիրների) հետ կանոնադրական կապիտալում մասնակցության դիմաց ստացվող եկամուտների (շահաբաժինների) գծով կարճաժամկետ կրեդիտորական պարտքերի հաշվեկշռային արժեքը (529 «Կարճաժամկետ կրեդիտորական պարտքեր մասնակիցներին (հիմնադիրներին))» հաշվի մնացորդը):

1.49. «Այլ կրեդիտորական պարտքեր» հոդվածում (տող 450) ցույց է տրվում գործառնական վարձակալության, տույժերի, տուգանքների, ապահովագրավճարների, ձեռք բերված ձեռնարկատիրական գործունեության, աշխատակիցներին առհաշիվ տրված գումարների, աշխատակիցներին այլ գործառնությունների գծով կրեդիտորական պարտքերի հաշվեկշռային արժեքը (տես ՀՀՀՀՍ 39) (528 «Կրեդիտորական պարտքեր աշխատակիցներին այլ գործառնությունների գծով» և 531 «Այլ ընթացիկ պարտավորություններ» հաշիվների մնացորդների հանրագումարը:

1.50. «Եկամուտներին վերաբերող շնորհներ» հոդվածում (տող 460) ցույց է տրվում եկամուտներին վերաբերող շնորհների չմարված (դեռևս եկամուտ չճանաչված) մնացորդը (541 «Եկամուտներին վերաբերող շնորհներ» հաշվի մնացորդը) (տես ՀՀՀՀՍ 20):

1.51. «Ընթացիկ պահուստներ» հոդվածում (տող 470) ցույց է տրվում որպես պարտավորություն ճանաչված ընթացիկ պահուստների, ինչպես նաև ոչ ընթացիկ պահուստների ընթացիկ մասի հաշվեկշռային արժեքը (543 «Ընթացիկ պահուստներ» հաշվի մնացորդը) (տես ՀՀՀՀՍ 37):

1.52. «Այլ ընթացիկ պարտավորություններ» հոդվածում (տող 480) ցույց է տրվում ֆինանսական վարձակալության գծով վճարվելիք համախառն գումարների կարճաժամկետ մասի զուտ գումարը, առևտրական նպատակներով պահվող ֆինանսական պարտավորությունների, որպես հեջավորման գործիք նախատեսված ընթացիկ ֆինանսական պարտավորությունների, հետաձգված հարկերի գծով ընթացիկ պարտավորությունների հաշվեկշռային արժեքը (515 «Ֆինանսական վարձակալության գծով վճարվելիք գումարների կարճաժամկետ մաս», 517 «Առևտրական նպատակներով պահվող ֆինանսական պարտավորություններ», 518 «Որպես հեջավորման գործիք նախատեսված ընթացիկ ֆինանսական պարտավորություններ», 542 «Ընթացիկ պարտավորություններ հետաձգված հարկերի գծով» հաշիվների մնացորդների հանրագումարի և 516 «Չկրած տոկոսային ծախսեր ամորտիզացված արժեքով հաշվառվող կարճաժամկետ ֆինանսական պարտավորությունների գծով» (ֆինանսական վարձակալության կարճաժամկետ մասին վերաբերող մասով) հաշվի մնացորդի տարբերությունը), ինչպես նաև հաշվեկշռի V «Ընթացիկ պարտավորություններ» բաժնի մյուս հոդվածներում չներառված ընթացիկ պարտավորությունների գումարը:

1.53. 481, 482 և 483 տողերում ցույց են տրվում 480 տողում ներառված ընթացիկ պարտավորությունների այն հոդվածների անվանումները և գումարները, որոնք իրենց բնույթով (գործառույթով) կամ գումարով առավել էական են տվյալ կազմակերպության համար կամ որոնց առանձին բացահայտումը պահանջվում է հաշվապահական հաշվառման ստանդարտներով:

1.54. Հաշվեկշռի պասիվի 490 տողում ցույց է տրվում V «Ընթացիկ պարտավորություններ» բաժնի հանրագումարը (տող 370 + տող 380 + տող 390 + տող 400 + տող 410 + տող 420 + տող 430 + տող 440 + տող 450 + տող 460 + տող 470 + տող 480):

1.55. Հաշվեկշռի պասիվի 500 տողում ցույց է տրվում «Ընդամենը սեփական կապիտալ», «Ընդամենը ոչ ընթացիկ պարտավորություններ» և «Ընդամենը ընթացիկ պարտավորություններ» հոդվածների հանրագումարը (տող 300 + տող 360 + տող 490):

2. Ֆինանսական արդյունքների մասին հաշվետվություն (Ձև N 2)

Ֆինանսական արդյունքների մասին հաշվետվության 3-րդ և 4-րդ սյունակներում լրացվում են համապատասխանաբար նախորդ և հաշվետու տարվա (ժամանակաշրջանի) տվյալները: Երբ կազմակերպությունը կազմում է միջանկյալ ժամանակաշրջանի ֆինանսական հաշվետվություններ, 3-րդ և 4-րդ սյունակներում լրացվում են համապատասխանաբար նախորդ և հաշվետու ժամանակաշրջանի տվյալներն աճողական կարգով: Օրինակ` եռամսյակային հաշվետվություններ կազմելիս այդ սյունակներում լրացվում են եռամսյակի, կիսամյակի, ինն ամսվա տվյալները:

5-րդ և 6-րդ սյունակները լրացվում են այն դեպքում, երբ կազմակերպությունը կազմում է միջանկյալ ժամանակաշրջանի ֆինանսական հաշվետվություններ: Նշված սյունակներում լրացվում են համապատասխանաբար նախորդ և հաշվետու ընթացիկ միջանկյալ ժամանակաշրջանի տվյալները: Օրինակ` եռամսյակային հաշվետվություններ ներկայացնելիս այդ սյունակներում լրացվում են` առաջին եռամսյակի հաշվետվությունում` առաջին եռամսյակի, կիսամյակի հաշվետվությունում` երկրորդ եռամսյակի, ինն ամսվա հաշվետվությունում` երրորդ եռամսյակի, իսկ տարեկան հաշվետվությունում` չորրորդ եռամսյակի տվյալները:

Ֆինանսական արդյունքների մասին հաշվետվությունում հաշվետու տարում (ժամանակաշրջանում) հայտնաբերված էական սխալների ճշգրտումները և հաշվապահական հաշվառման քաղաքականությունում փոփոխությունների արդյունքը, որոնք հաշվառվում են ՀՀՀՀՍ 8 «Հաշվետու ժամանակաշրջանի զուտ շահույթ կամ վնաս, էական սխալներ և փոփոխություններ հաշվապահական հաշվառման քաղաքականության մեջ» ստանդարտի թույլատրելի այլընտրանքային մոտեցման համաձայն, արտացոլվում են այն հոդվածներում, որոնց վրա ազդում է էական սխալը կամ հաշվապահական հաշվառման քաղաքականության փոփոխությունը (էական սխալի գումարը ցույց է տրվում ֆինանսական հաշվետվություններին կից ծանոթագրություններում (Ձև N 5)):

Եթե կազմակերպությունը, կախված գործունեության տարբեր տեսակների հարաբերական կարևորությունից և կրկնման հաճախականությունից, փոփոխություններ է կատարել եկամուտները և ծախսերը հաշվառող հաշվապահական հաշիվներում, ապա համապատասխանաբար պետք է փոփոխվեն ֆինանսական արդյունքների մասին հաշվետվության տողերի լրացման՝ սույն հրահանգում ներկայացված բանաձևերը:

Հաշվետվության 240 և 250 տողերը պարտադիր կարգով լրացնում են այն բաժնետիրական ընկերությունները, որոնց սովորական բաժնետոմսերը կամ պոտենցիալ սովորական բաժնետոմսերը հրապարակայնորեն վաճառվում են1, ինչպես նաև այն բաժնետիրական ընկերությունները, որոնք գտնվում են արժեթղթերի բաց (կանոնակարգվող) շուկայում սովորական բաժնետոմսեր կամ պոտենցիալ սովորական բաժնետոմսեր թողարկելու գործընթացում: Նշված պայմաններին չբավարարող բաժնետիրական ընկերությունները այս տողերը լրացնում են իրենց հայեցողությամբ (տես ՀՀՀՀՍ 33):

2.1. «Արտադրանքի, ապրանքների, աշխատանքների, ծառայությունների իրացումից հասույթ» հոդվածում (տող 010) ցույց է տրվում թողարկված արտադրանքի, ապրանքների, կատարված աշխատանքների և մատուցված ծառայությունների իրացումից զուտ հասույթը` առանց անուղղակի հարկերի (611 «Արտադրանքի, ապրանքների, աշխատանքների, ծառայությունների իրացումից հասույթ» հաշվի զուտ կրեդիտային շրջանառությունը, որն իրենից ներկայացնում է 611 «Արտադրանքի, ապրանքների, աշխատանքների, ծառայությունների իրացումից հասույթ» հաշվի կրեդիտային շրջանառության և 612 «Իրացված արտադրանքի, ապրանքների հետ վերադարձումից և գների իջեցումից հասույթի ճշգրտում» հաշվի դեբետային շրջանառության տարբերությունը) (տես ՀՀՀՀՍ 11, 18):

2.2. «Իրացված արտադրանքի, ապրանքների, աշխատանքների, ծառայությունների ինքնարժեք» հոդվածում (տող 020) ցույց է տրվում վաճառված արտադրանքի, ապրանքների, կատարված աշխատանքների և մատուցված ծառայությունների ինքնարժեքը (711 «Իրացված արտադրանքի, ապրանքների, աշխատանքների, ծառայությունների ինքնարժեք» հաշվի զուտ դեբետային շրջանառությունը (ճշգրտված հետ վերադարձված արտադրանքի և ապրանքների ինքնարժեքով)) (տես ՀՀՀՀՍ 2, 11):

2.3. «Համախառն շահույթ (վնաս)» հոդվածում (տող 030) ցույց է տրվում արտադրանքի, ապրանքների, աշխատանքների, ծառայությունների իրացումից համախառն շահույթը (վնասը) (տող 010 + տող 020): Վնասի դեպքում սույն հոդվածի գումարը ցույց է տրվում փակագծերում:

2.4. «Իրացման ծախսեր» հոդվածում (տող 040) ցույց են տրվում արտադրանքի, ապրանքների, աշխատանքների, ծառայությունների առաքման և իրացման հետ կապված ծախսերը (712 «Իրացման ծախսեր» հաշվի դեբետային շրջանառությունը): 

2.5. «Վարչական ծախսեր» հոդվածում (տող 050) ցույց են տրվում վարչական ծախսերը (713 «Վարչական ծախսեր» հաշվի դեբետային շրջանառությունը):

2.6. «Արտադրանքի, ապրանքների, աշխատանքների, ծառայությունների իրացումից շահույթ (վնաս)» հոդվածում (տող 060) ցույց է տրվում արտադրանքի, ապրանքների, աշխատանքների, ծառայությունների իրացումից շահույթը (վնասը) (տող 030 + տող 040 + տող 050): Վնասի դեպքում սույն հոդվածի գումարը ցույց է տրվում փակագծերում:

2.7. «Գործառնական այլ եկամուտներ» հոդվածում (տող 070) ցույց են տրվում գործառնական գործունեությունից ստացված այն եկամուտները, որոնք չեն արտացոլվել «Արտադրանքի, ապրանքների, աշխատանքների, ծառայությունների իրացումից հասույթ» (տող 010) հոդվածում (614 «Գործառնական այլ եկամուտներ» հաշվի կրեդիտային շրջանառությունը):

2.8. 071 և 072 տողերում ցույց են տրվում 070 տողում ներառված գործառնական եկամուտների այն հոդվածների անվանումները և գումարները, որոնք իրենց բնույթով (գործառույթով) կամ գումարով առավել էական են տվյալ կազմակերպության համար կամ որոնց առանձին բացահայտումը պահանջվում է հաշվապահական հաշվառման ստանդարտներով:

2.9. «Գործառնական այլ ծախսեր» հոդվածում (տող 080) ցույց են տրվում գործառնական գործունեության հետ կապված այն ծախսերը, որոնք չեն արտացոլվել «Իրացված արտադրանքի, ապրանքների, աշխատանքների, ծառայությունների ինքնարժեք», «Իրացման ծախսեր», «Վարչական ծախսեր» հոդվածներում (տող 020, 040, 050) (714 «Գործառնական այլ ծախսեր» հաշվի դեբետային շրջանառությունը):

2.10. 081 և 082 տողերում ցույց են տրվում 080 տողում ներառված գործառնական ծախսերի այն հոդվածների անվանումները և գումարները, որոնք իրենց բնույթով (գործառույթով) կամ գումարով առավել էական են տվյալ կազմակերպության համար կամ որոնց առանձին բացահայտումը պահանջվում է հաշվապահական հաշվառման ստանդարտներով:

2.11. «Գործառնական շահույթ (վնաս)» հոդվածում (տող 090) ցույց է տրվում կազմակերպության գործառնական գործունեության արդյունքը` շահույթ կամ վնաս (տող 060 + տող 070 + տող 080): Վնասի դեպքում սույն հոդվածի գումարը ցույց է տրվում փակագծերում:

2.12. «Ֆինանսական ծախսեր» հոդվածում (տող 100) ցույց են տրվում ստացված վարկերի ու փոխառությունների, ինչպես նաև ֆինանսական վարձակալության գծով տոկոսային ծախսերը (տես ՀՀՀՀՍ 17, 23, 39):

2.13. «Բաժնեմասնակցության մեթոդով հաշվառվող ներդրումների գծով շահույթ (վնաս)» հոդվածում (տող 110) ցույց է տրվում կապակցված կազմակերպությունների շահույթի (վնասի) բաժնեմասը` ներդրումները բաժնեմասնակցության մեթոդով հաշվառելիս: Վնասի դեպքում սույն հոդվածի գումարը ցույց է տրվում փակագծերում (տես ՀՀՀՀՍ 27, 28, 31):

2.14. «Ընդհատվող գործառնությանը վերագրելի ակտիվների վաճառքներից և պարտավորությունների մարումներից շահույթ (վնաս)» հոդվածում (տող 120) ցույց է տրվում ընդհատվող գործառնությանը վերագրելի ակտիվների վաճառքներից և պարտավորությունների մարումներից եկամուտների և ծախսերի տարբերությունը: Վնասի դեպքում սույն հոդվածի գումարը ցույց է տրվում փակագծերում (տես ՀՀՀՀՍ 35): 

2.15. «Այլ ոչ գործառնական շահույթ (վնաս)» հոդվածում (տող 130) ցույց է տրվում սույն կետի «ա» ենթակետում նշված եկամուտների և «բ» ենթակետում նշված ծախսերի տարբերությունը.

ա) եկամուտներ`

■ ոչ ընթացիկ ակտիվների վաճառքներից (օտարումներից) եկամուտներ (621 «Ոչ ընթացիկ ակտիվների վաճառքներից (օտարումներից) եկամուտներ» հաշվի կրեդիտային շրջանառություն),

■ ընթացիկ ֆինանսական ակտիվների վաճառքներից (օտարումներից) եկամուտներ (622 «Ընթացիկ ֆինանսական ակտիվների վաճառքներից (օտարումներից) եկամուտներ» հաշվի կրեդիտային շրջանառություն),

■ ոչ ընթացիկ նյութական ակտիվների և ոչ նյութական ակտիվների վերաչափումից եկամուտներ (624 «Ոչ ընթացիկ նյութական ակտիվների և ոչ նյութական ակտիվների վերաչափումից եկամուտներ» հաշվի կրեդիտային շրջանառություն),

■ արտարժույթի փոխարժեքային տարբերություններից եկամուտներ (625 «Արտարժույթի փոխարժեքային տարբերություններից եկամուտներ» հաշվի կրեդիտային շրջանառություն),

■ ոչ գործառնական ֆինանսական գործիքների՝ իրական արժեքով վերաչափումից և արժեզրկման (անհավաքագրելիության) հակադարձումից եկամուտներ (626 «Ոչ գործառնական ֆինանսական գործիքների վերաչափումից և արժեզրկման (անհավաքագրելիության) հակադարձումից եկամուտներ» հաշվի կրեդիտային շրջանառություն),

■ ֆինանսական ներդրումներից եկամուտներ (բացի բաժնեմասնակցության մեթոդով հաշվառվող ներդրումներից) (627 «Ֆինանսական ներդրումներից եկամուտներ» հաշվի կրեդիտային շրջանառություն),

■ ակտիվներին վերաբերող շնորհներից եկամուտներ (628 «Ակտիվներին վերաբերող շնորհներից եկամուտներ» հաշվի կրեդիտային շրջանառություն),

■ ոչ գործառնական այլ եկամուտներ (629 «Ոչ գործառնական այլ եկամուտներ» հաշվի կրեդիտային շրջանառություն, բացառությամբ 6291 «Կապակցված կազմակերպությունների շահույթի բաժնեմասը՝ նեդրումները բաժնեմասնակցության մեթոդով հաշվառելիս» երկրորդ կարգի հաշվի կրեդիտային շրջանառության, ինչպես նաև սույն հաշվետվության վերը նշված եկամտային հոդվածներում չարտացոլված՝ սովորական գործունեությունից այլ եկամուտներ).

բ) ծախսեր`

■ ոչ ընթացիկ ակտիվների վաճառքների (օտարումների) ծախսեր (721 «Ոչ ընթացիկ ակտիվների վաճառքների (օտարումների) ծախսեր» հաշվի դեբետային շրջանառություն),

■ ընթացիկ ֆինանսական ակտիվների վաճառքների (օտարումների) ծախսեր (722 «Ընթացիկ ֆինանսական ակտիվների վաճառքների (օտարումների) ծախսեր» հաշվի դեբետային շրջանառություն),

■ ոչ ընթացիկ նյութական ակտիվների և ոչ նյութական ակտիվների վերաչափումից ծախսեր (724 «Ոչ ընթացիկ նյութական ակտիվների և ոչ նյութական ակտիվների վերաչափումից ծախսեր» հաշվի դեբետային շրջանառություն),

■ արտարժույթի փոխարժեքային տարբերություններից ծախսեր (725 «Արտարժույթի փոխարժեքային տարբերություններից ծախսեր» հաշվի դեբետային շրջանառություն),

■ ոչ գործառնական ֆինանսական գործիքների՝ իրական արժեքով վերաչափումից և արժեզրկումից (անհավաքագրելիությունից) ծախսեր (726 «Ոչ գործառնական ֆինանսական գործիքների վերաչափումից և արժեզրկումից (անհավաքագրելիությունից) ծախսեր» հաշվի դեբետային շրջանառություն),

■ անհատույց տրված ակտիվների գծով ծախսեր (728 «Անհատույց տրված ակտիվների գծով ծախսեր» հաշվի դեբետային շրջանառություն),

■ ոչ գործառնական այլ ծախսեր (729 «Ոչ գործառնական այլ ծախսեր» հաշվի դեբետային շրջանառություն, բացառությամբ 7291 «Կապակցված կազմակերպությունների վնասի բաժնեմասը՝ ներդրումները բաժնեմասնակցության մեթոդով հաշվառելիս» երկրորդ կարգի հաշվի դեբետային շրջանառության, ինչպես նաև սույն հաշվետվության վերը նշված ծախսային հոդվածներում չարտացոլված՝ սովորական գործունեությունից այլ ծախսեր):

Վնասի դեպքում սույն հոդվածի գումարը ցույց է տրվում փակագծերում:

2.16. 131 տողում ցույց է տրվում 130 տողում ներառված ոչ գործառնական եկամուտների կամ ծախսերի այն հոդվածի անվանումը և գումարները, որը իր բնույթով (գործառույթով) կամ գումարով առավել էական է տվյալ կազմակերպության համար կամ որի առանձին բացահայտումը պահանջվում է հաշվապահական հաշվառման ստանդարտներով:

2.17. «Սովորական գործունեությունից շահույթ (վնաս)» հոդվածում (տող 140) ցույց է տրվում կազմակերպության սովորական գործունեությունից ստացված շահույթը (վնասը) (տող 090 + տող 100 + տող 110 + տող 120 + տող 130): Վնասի դեպքում սույն հոդվածի գումարը ցույց է տրվում փակագծերում:

2.18. «Արտասովոր դեպքերից շահույթ (վնաս)» հոդվածում (տող 150) ցույց է տրվում արտասովոր դեպքերի հետևանքով առաջացած շահույթը (վնասը) (631 «Արտասովոր եկամուտներ» հաշվի կրեդիտային և 731 «Արտասովոր ծախսեր» հաշվի դեբետային շրջանառությունների տարբերությունը): Վնասի դեպքում սույն հոդվածի գումարը ցույց է տրվում փակագծերում:

2.19. «Զուտ շահույթ (վնաս) նախքան շահութահարկի գծով ծախսի նվազեցումը» հոդվածում (տող 160) ցույց է տրվում հաշվետու ժամանակաշրջանի զուտ շահույթը (վնասը) նախքան շահութահարկի գծով ծախսի նվազեցումը կամ շահութահարկի գծով եկամտի (փոխհատուցման) ավելացումը (տող 140 + տող 150): Վնասի դեպքում սույն հոդվածի գումարը ցույց է տրվում փակագծերում:

2.20. «Շահութահարկի գծով ծախս (փոխհատուցում)» հոդվածում (տող 170) ցույց է տրվում շահութահարկի գծով ծախսը (եկամուտը (փոխհատուցումը)), որը կազմված է ընթացիկ հարկի գծով ծախսից և հետաձգված հարկի գծով ծախսից (եկամտից (փոխհատուցումից)) (751«Շահութահարկի գծով ծախս (փոխհատուցում)» հաշվի դեբետային և կրեդիտային շրջանառությունների տարբերությունը): Արդյունքում, եթե առաջանում է շահութահարկի գծով ծախս, սույն հոդվածի գումարը ցույց է տրվում փակագծերում, եթե առաջանում է շահութահարկի գծով փոխհատուցում (եկամուտ)` ցույց է տրվում առանց փակագծերի (տես ՀՀՀՀՍ 12):

2.21. «Զուտ շահույթ (վնաս) շահութահարկի գծով ծախսի նվազեցումից հետո» հոդվածում (տող 180) ցույց է տրվում հաշվետու ժամանակաշրջանի զուտ շահույթը (վնասը)` հաշվի առած նաև շահութահարկի գծով ծախսը (եկամուտը) (տող 160 + տող 170): Վնասի դեպքում սույն հոդվածի գումարը ցույց է տրվում փակագծերում:

2.22. «Մեկ բաժնետոմսին բաժին ընկնող բազային շահույթ (վնաս)» հոդվածում (տող 190) ցույց է տրվում մեկ բաժնետոմսին բաժին ընկնող բազային շահույթը (վնասը): Վնասի դեպքում սույն հոդվածի գումարը ցույց է տրվում փակագծերում (տես ՀՀՀՀՍ 33):

2.21. «Մեկ բաժնետոմսին բաժին ընկնող նոսրացված շահույթ (վնաս)» հոդվածում (տող 200) ցույց է տրվում մեկ բաժնետոմսին բաժին ընկնող նոսրացված շահույթը (վնասը): Վնասի դեպքում սույն հոդվածի գումարը ցույց է տրվում փակագծերում (տես ՀՀՀՀՍ 33):

1 Սույն հրահանգի կիրառման իմաստով արժեթուղթը համարվում է հրապարակայնորեն վաժառվող, եթե այն գրանցված է ՀՀ արժեթղթերի հանձնաժողովում կամ ՀՀ տարածքում գործող որևէ ֆոնդային բորսայում, կամ եթե այդ գրանցումը պարտադիր է արժեթղթերի շուկան կարգավորող օրենսդրությամբ:

